
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

DEMOGRAFIK O‘ZGARISHLAR  .................................................................................................................... 16-20 

КОММЕРЧЕСКИХ БАНКОВ .........................................................................................................................  46-52 

MUALLIFLIK HUQUQIDA MULKIY HUQUQLARNI JAMOVIY BOSHQARISH 
 
Annotasiya. Ushbu maqolada O'zbekistonda mualliflik huquqi bo'yicha jamoaviy boshqaruv tashkilotlari 

bilan bog'liq masalalar tahlil qilinadi. Mualliflar huquqlarini samarali boshqarish, huquqlarni himoya qilish va 
mualliflar va foydalanuvchilar o'rtasida professional vositachi vazifasini bajarishda bunday tashkilotlarning 
ahamiyati ta'kidlangan. O'zbekistonda jamoaviy boshqaruv tashkilotlarini mualliflik huquqi va turdosh huquqlarni 
to'liq himoya qiluvchi tashkilotlarga yanada o'rganish va o'zgartirishga qaratilgan so'nggi siyosiy chora-tadbirlar 
ko'rib chiqilmoqda. Ushbu tashkilotlar tomonidan tuzilgan shartnomalar, shartnoma tushunchasi va uning 
huquqiy tabiati tahlil qilinadi. Kollektiv boshqaruv tashkilotlarining asosiy funktsiyalari, shu jumladan boshqaruv 
vakolatlarini olish, foydalanuvchilarga litsenziyalar berish, to'lovlarni yig'ish, royalti tarqatish va huquqlarni 
himoya qilish. Qisman jamoaviy boshqaruv va kengaytirilgan jamoaviy boshqaruv kabi turli xil modellar ko'rib 
chiqiladi. Bundan tashqari, ushbu tashkilotlarga nisbatan shaffoflik talablari, to'plangan mualliflik mukofotlarining 
taqsimlanishi, hisobot berish majburiyatlari va sudlarning vakolatlari yoritilgan. Mualliflik huquqini jamoaviy 
boshqarishning xalqaro misollari keltirilgan. Xulosa qilib, jamoaviy boshqaruvni to'g'ri tashkil etish orqali 
O'zbekistonda mualliflik huquqlarini himoya qilish tizimini takomillashtirish bo'yicha tavsiyalar berildi.. 

Abstract. This paper analyzes the issues related to collective management organizations in copyright law 

in Uzbekistan. It highlights the importance of these organizations in effectively managing authors' rights, 

protecting rights, and serving as a professional intermediary between authors and users. The paper discusses 

recent policy developments in Uzbekistan aimed at further studying and transforming collective management 

organizations into organizations that fully protect copyright and related rights. It analyzes the legal doctrine and 

legal nature of agreements made by these organizations. The main functions of collective management 

organizations are outlined, including acquiring rights management authority, licensing rights to users, collecting 

payments, distributing royalties, and protecting against infringements. Different models such as partial collective 

management and extended collective management are analyzed. The paper further examines transparency 

requirements, distribution of collected royalties, reporting duties, and court powers of these organizations. Case 

studies and international best practices regarding collective copyright management are presented. In conclusion, 

recommendations are provided for improving the copyright protection framework in Uzbekistan through properly 

implementing collective management organizations. 

КОЛЛЕКТИВНОЕ УПРАВЛЕНИЕ ПРАВАМИ СОБСТВЕННОСТИ В АВТОРСКОМ ПРАВЕ 

 
Аннотация. В данной статье анализируются вопросы, связанные с организациями коллективного 

управления в авторском праве в Узбекистане. Подчеркивается важность таких организаций в 

эффективном управлении правами авторов, защите прав и выполнении функции профессионального 

посредника между авторами и пользователями. Рассматриваются последние политические меры в 

Узбекистане, направленные на дальнейшее изучение и преобразование организаций коллективного 

управления в организации, полностью защищающие авторские и смежные права. Анализируются 

договоры, заключаемые этими организациями, понятие договора и его правовая природа. Перечислены 

основные функции организаций коллективного управления, включая получение полномочий на 

управление, выдачу лицензий пользователям, сбор платежей, распределение роялти и защиту прав. 

Рассмотрены различные модели, такие как частичное коллективное управление и расширенное 

коллективное управление. Кроме того, освещены требования прозрачности к этим организациям, 

распределение собранных авторских вознаграждений, обязанности по отчетности и полномочия судов. 

Приведены международные примеры коллективного управления авторскими правами. В заключении 

даны рекомендации по совершенствованию системы защиты авторских прав в Узбекистане посредством 

надлежащей организации коллективного управления. 

Hammamizga maʼlumki, jahon tajribasida mulkiy huquqlarni jamoaviy asosda 

boshqaruvchi tashkilotlar mualliflik huquqida muhim rol oʻynaydi. Bunday tashkilotlar 

mualliflarning huquqlarini samarali boshqarilishini, himoya qilinishini taʼminlaydi hamda 

mualliflar va foydalanuvchilar oʻrtasida professional vositachi vazifasini bajaradi. Xususan, 

Prezidentimizning 2022-yil 26-aprelda “Intellektual mulk sohasini yanada rivojlantirishga oid 

qoʻshimcha chora-tadbirlar toʻgʻrisida”gi PQ-221-son qarori qabul qilindi. Bu qaror bilan “2022 

— 2026-yillarda Oʻzbekiston Respublikasida intellektual mulk sohasini rivojlantirish 

Strategiyasi” tasdiqlandi. 1 Strategiyadagi intellektual mulk sohasida davlat boshqaruvini 

takomillashtirish yoʻnalishida intellektual mulk obyektlarini ishonchli huquqiy himoya qilish 

maqsadida soha boʻyicha davlat organlari va tashkilotlari oʻrtasidagi idoralararo hamkorlikni 

yanada takomillashtirish, intellektual mulk sohasidagi nizolarni sudga qadar hal qilish 

tartiblarini keng joriy qilish va intellektual mulk obyektlariga boʻlgan huquqlarni himoya qilish 

boʻyicha maxsus vakolatli organlar faoliyati boʻyicha ilgʻor xalqaro tajribani oʻrganish vazifalari 

belgilangan. Shuningdek, Strategiyada mulkiy huquqlarni jamoaviy asosda boshqaruvchi 

tashkilotlar faoliyatini tahliliy oʻrganish, ularni mualliflik huquqi va turdosh huquqlarni tom 

maʼnoda himoya qiluvchi tashkilotlarga aylantirish qatʼiy belgilab qoʻyildi[1]. 

Shuni taʼkidlash kerakki, mamlakat iqtisodiy koʻrsatkichlarida mualliflik huquqi 

obyektlari ulushini hosil qilish va oshirib borish uchun fikrimizcha birinchi navbatda uning 

huquqiy himoyasi masalalarini taʼminlash lozim. Ushbu sohada faoliyat yuritayotgan olimlar 

tomonidan asosan mulkiy huquqlarni boshqarish bilan bogʻliq tadqiqotlar nazariy nuqtai 

nazardan cheklanilgan. Tan olish kerakki, oʻzbekistonlik ijodkorlar qalamiga mansub mualliflik 

va turdosh huquqlar obyektlariga boʻlgan talab Markaziy Osiyo va xorijiy mamlakatlarda ancha 

kuchli hisoblanadi. Ushbu jarayonlarga nisbatan mualliflik huquqi va iqtisodiyot qoida va 

mexanizmlarini qoʻllashni oʻzi yetarli deb oʻylayman. Sababi sohaga doir normativ- huquqiy 

hujjatlarimiz xalqaro shartnoma va konvensiyalar talablariga toʻla mos keladi hamda ularni 

mumkin boʻlsa “mukammal” deyishga arziydi. Biroq amaliyotda yuqoridagi qonun normalari 

hamda mualliflik huquqiga hurmat tamoyillari deyarli “ishlamasligini” koʻrish mumkin [1]. Bu 

borada birinchi navbatda “intellektual mulk institutlari” rolini oshirish davr talabi hisoblanadi. 

Mazkur institutlar qatoriga mulkiy huquqlarni jamoaviy asosda boshqaruvchi tashkilotlar, 

texnologiyalar va innovatsiyalarni qoʻllab-quvvatlash markazlari, patent vakillari, ilmiy-

tadqiqot va oʻquv muassasalarini kiritish mumkin. Xususan, mualliflik huquqida mulkiy 

huquqlarni jamoaviy asosda boshqaruvchi tashkilotlar asosiy huquqiy mexanizm va vosita 

hisoblanadi. Ushbu yoʻnalishdagi tadqiqot ishlarining asosiy jihati, mulkiy huquqlarni jamoaviy 

asosda boshqaruvchi tashkilotlar tomonidan sudlarda huquqlarni himoya qilish va maʼnaviy 

zararni talab qilish bilan bogʻliq holatlarda koʻrinadi. Aynan ushbu masalalar tadqiqotning 

asosiy metodlarini tashkil etadi. 

Mulkiy huquqlarni jamoaviy asosda boshqaruvchi tashkilotlar nodavlat notijorat 

tashkilot shaklida tashkil etiladi. Nodavlat notijorat tashkiloti deganda esa jismoniy shaxslar 

yoki yuridik shaxslar tomonidan ixtiyoriylik asosida tashkil etilgan, daromad yoki foyda olishni 

oʻz faoliyatining asosiy maqsadi qilib olmagan hamda olingan foydani yoki daromadlarni oʻz 

qatnashchilari (aʼzolari) oʻrtasida taqsimlamaydigan oʻzini oʻzi boshqaruvchi tashkilot 

tushuniladi. Bilamizki, nodavlat notijorat tashkiloti jismoniy va yuridik shaxslarning huquqlari 

va qonuniy manfaatlarini, boshqa demokratik qadriyatlarni himoya qilish, ijtimoiy, maʼrifiy 

hamda madaniy maqsadlarga erishish, maʼnaviy va boshqa nomoddiy ehtiyojlarni qondirish, 

shuningdek, xayriya faoliyatini amalga oshirish uchun hamda boshqa ijtimoiy foydali 

maqsadlarda tuziladi [1]. 

Oʻzbekiston Respublikasi Prezidentining 2022 yil 26 apreldagi PQ–221-son qarori bilan 

tasdiqlangan “2022 – 2026 yillarda Oʻzbekiston Respublikasida intellektual mulk sohasini 

rivojlantirish Strategiyasi” bu borada yanada aniq tarzda mulkiy huquqlarni jamoaviy asosda 

boshqaruvchi tashkilotlar faoliyatini tahliliy oʻrganish, ularni mualliflik huquqi va turdosh 

huquqlarni tom maʼnoda himoya qiluvchi tashkilotlarga aylantirish choralarini koʻrish 

zaruratini belgilab berdi. 

Odatda, intellektual mulkni boshqarishning ikki usuli amal qiladi va keng tarqalgan. 

Bular : 

mutlaq huquqlarni ishonchli boshqarish 

mualliflik va turdosh huquqlarni jamoaviy boshqarish usullaridir. 

Butun dunyoda aynan ikkinchi usul vositasida mualliflarning mulkiy huquqlarini 

taʼminlashning samarali usuli sifatida tan olinadi. Biroq, bu boradagi mavjud qonunchilik tizimi, 

huquqiy doktrina, jamoaviy boshqarishning huquqiy tabiati, huquqlarni samarali himoyasini 

taʼminlash, huquqbuzarliklarni oldini olish va javobgarlik choralarini qoʻllash alohida 

tadqiqotni talab qiladi[5]. 

Garchi Fuqarolik kodeksida mualliflik huquqini jamoaviy boshqarishga doir normalar 

yetarlicha mavjud boʻlmasada, Mualliflik huquqi va turdosh huquqlar toʻgʻrisidagi qonunning 

4-bobi alohida mulkiy huquqlarni jamoaviy boshqarishga bagʻishlangan boʻlsada, shartnoma 

tushunchasi, uning muhim shartlari haqida normalar mavjud emas. Bu esa, oʻz navbatida 

shartnomaning huquqiy tabiati borasidagi doktrinal masalalarni kun tartibiga qoʻyadi. 

Yuridik adabiyotlarda, mualliflik huquqini jamoaviy boshqarish tashkilotlari tomonidan 

tuziladigan shartnomalarga nisbatan majburiyatlar toʻgʻrisidagi va shartnomalar haqidagi 

umumiy qoidalar qoʻllanilgan holda litsenziya shartnomasi hamda mutlaq huquqni tasarruf 

etish haqidagi shartnomalar haqidagi qoidalar qoʻllanilmasligi koʻrsatiladi. Ushbu talab xalqaro 

tashkilotlarning amaliyoti, xorijiy qonunchilikning huquqiy normalari va amaliyoti bilan 

tasdiqlangan. 

Bunday tashkilotga jismoniy va yuridik shaxslar ham aʼzo boʻlishi mumkin. Yuridik 

shaxslar esa ham tijorat, ham notijorat tashkilotlar maqomiga ega boʻlishi mumkin. Mualliflik 

huquqini jamoaviy boshqarish institutining mohiyati huquq egalarining keng qamrovli 

birlashmasi mavjudligini nazarda tutadi va bu, oʻz navbatida, huquqlarni jamoaviy 

boshqarishni tashkil etishning shunday tashkiliy huquqiy shaklining mavjudligini talab qiladi, 

bu esa turli huquqiy maqomga ega shaxslarni birlashtirish va ularning huquqlarini jamoaviy 

boshqarishga imkon beradi[15]. 

Tashkilot aʼzolari mualliflar (merosxoʻrlar), noshirlar va ittifoqdagi jiddiy kuchni 

ifodalovchi boshqa huquq egalari boʻlishi mumkin. Bu amaliyot butun dunyoda mavjud. 

Mualliflar (merosxoʻrlar) va iqtisodiy jihatdan kuchliroq nashriyotlar oʻrtasidagi manfaatlar 

toʻqnashuvi haqida asosli xavotirlar mavjud. Nashriyotchilar, birinchi navbatda, biznesmenlar 

boʻlib, ular uchun asarlarni ekspluatatsiya qilishdan olingan foyda muhim ahamiyatga ega. Baʼzi 

mamlakatlarda noshirlar faqat maxsus foydalanish uchun tashkilotdan cheklangan 

litsenziyalar olishlari mumkin. Bu mamlakatlardagi nashriyotlar tashkilotga doimiy aʼzo 

sifatida qabul qilinmaydi. 

Mualliflik huquqi va turdosh huquqlarni jamoaviy boshqarish institutining ishlash 

jarayoniga eʼtibor qaratadigan boʻlsak, quyida uning qanday ishlashining umumiy sxemasini 

koʻrishimiz mumkin: 

Mualliflik huquqi va turdosh huquqlarni boshqarish vakolatini olish. Vakolatlar 

mualliflik huquqi egasi bilan tuzilgan shartnoma asosida olinishi mumkin. Shu bilan birga, 

tashkilot mualliflik huquqi egasining unga aʼzo boʻlish- boʻlmasligidan qatʼi nazar vakolatlarni 

boshqarishga oʻtkazish toʻgʻrisida shartnoma tuzishi majburiy hisoblanadi. Intellektual mulk 

huquqlari boʻyicha sud amaliyotiga muvofiq vakolatlarni oʻtkazish toʻgʻrisidagi bitim ishonchli 

boshqaruv shartnomasining bir turi hisoblanmaydi [15]. 

Mualliflik huquqi va turdosh huquqlarni amalga oshirish va himoya qilish. Jamoaviy 

boshqaruviga oʻtkazilgan intellektual mulk huquqlarini amalga oshirish foydalanuvchilar bilan 

shartnomalar tuzish va ulardan haq undirishni oʻz ichiga oladi. Mualliflik huquqi obyekti va 

foydalanish usuliga qarab jamoa mualliflik huquqini boshqarish tashkilotlari oddiy (nomutlaq) 

litsenziya berish uchun litsenziya shartnomalari yoki fuqarolik kodeksida belgilangan haq 

evaziga tuziladigan shartnomalar tuzadilar. Ikkinchi variant faqat intellektual mulkdan 

mualliflik huquqi egasining roziligisiz foydalanishga ruxsat etilgan ammo unga haq toʻlash bilan 

bogʻliq hollarda qoʻllaniladi. Mualliflik huquqini himoya qilish uchinchi shaxs litsenziya 

shartnomasini tuzmasdan boshqariladigan asardan foydalangan hollarda huquqlarni 

boshqarish tashkiloti tomonidan sudda jamoaviy asosda oʻz nomidan yoki mualliflik huquqi 

egasi nomidan daʼvo arizasi berish yoʻli bilan amalga oshirilishi mumkin. Shu bilan birga, har 

qanday holatda ham bunday daʼvo mualliflik huquqi egasining manfaatlarini koʻzlab keltiriladi, 

shuning uchun u istasa jarayonda ishtirok etishi mumkin[17]. 

Mualliflar va mualliflik huquqi egalariga haq toʻlash. Foydalanuvchilardan yigʻilgan haq 

miqdorlari mualliflarga va mualliflik huquqi egalariga, mualliflik huquqini jamoaviy boshqarish 

tashkilotining xarajatlari (komissiya) qoplangach oʻtkazilishi shart. Bunday komissiya miqdori 

tashkilotning mahalliy hujjatlari bilan tartibga solinadi va odatda, foydalanuvchilar ham, 

mualliflik huquqi egalari ham unga taʼsir qila olmaydi. Bundan tashqari, tashkilotlar amalda har 

doim ham huquq egasini aniq topib unga haq toʻlasha olmaydilar. Bunday holatlar ayniqsa chet 

ellik huquq egalari bilan bogʻliq hollarda tez-tez uchrab turadi[18]. Shu sababli davlat 

akkreditatsiyasiga asoslangan mualliflik huquqini jamoaviy boshqarish jiddiy tanqid ostiga 

olinadi. BIMT maʼlumotlariga koʻra, mulkiy huquqlarni jamoaviy asosda boshqaruvchi 

tashkilotlarning operatsiyalari uchta asosiy ustunga asoslanadi. Bular: 

Huquqlarni boshqarish; 

Huquqlarni litsenziyalash; 

Daromadlarni toʻplash va huquq egalariga taqsimlash. Shuningdek, ushbu institutining 

asosiy funksiyalari quyidagilardan iborat: 

professional tashkilotga tegishli vakolatlar berish orqali intellektual mulk huquqlarini 

individual himoya qilish qiyinchiliklarini bartaraf etish; 

turdosh huquq va mualliflik huquqi obyektlaridan qonuniy foydalanishni yirik 

tashkilotlarning qoʻllariga topshirish orqali osonlashtirish, bu esa foydalanuvchilarga bunday 

obyektlardan foydalanish uchun litsenziya berishga vakolatli shaxsni topishni osonlashtiradi; 

mualliflik huquqi egalarining ruxsatisiz, lekin ularga haq toʻlash bilan qonun hujjatlarida 

asar, spektakl va fonogrammalardan foydalanishga ruxsat berish va bunday haq undirishni 

samarali tashkil etish imkoniyati. 

Yaʼni, odatda, mulkiy huquqlarni jamoaviy asosda boshqaruvchi tashkilotlar: qachon, 

qayerda va qanday asarlardan foydalanilishini nazorat qiladi; foydalanuvchilar bilan tariflar va 

boshqa shartlarni kelishib oladi; oʻz aʼzolari va oʻzi vakillik qiladigan boshqa huquq egalari 

nomidan himoyalangan asarlardan foydalanishga litsenziya (ruxsat) beradi; 

foydalanuvchilardan toʻlovlarni yigʻadi va ularni huquq egalariga tarqatadi. Umuman, jamoaviy 

boshqaruvning asosiy maqsadi intellektual mulkdan foydalanish jarayonida mualliflik huquqi 

egalari va foydalanuvchilarni maqbul tarzda oʻzaro bogʻlash hamda ularning huquqiy va 

maʼmuriy xarajatlarini kamaytirishdan iborat. Shunday qilib, mulkiy huquqlarni jamoaviy 

asosda boshqaruvchi tashkilotlar koʻpincha quyidagi huquqlarni amalga oshirishda faol 

ishtirok etadilar: 

ommaviy ijro etish huquqi (zallarda, diskotekalarda, restoranlarda va boshqa jamoat 

joylarida ijro etiladigan yoki ijro etiladigan musiqa); 

eshittirish huquqi (radio va televideniyeda jonli va yozib olingan chiqishlar); 

musiqiy asarlarni mexanik takrorlash huquqlari (asarlarni kompakt disklarda, 

lentalarda, plastinalarda, kasetlarda, mini-disklarda yoki boshqa yozuv shakllarida takrorlash) 

[2]; 

dramatik asarlarni (teatr spektakllarini) ijro etish huquqi; 

adabiy va musiqa asarlarini reprografik nusxalash (nusxa koʻchirish) huquqi; 

turdosh huquqlar yoki ijrochilar va fonogramma ishlab chiqaruvchilarning 

fonogrammalarni efirga uzatganlik yoki jamoatchilikka yetkazganlik uchun haq olish huquqi. 

Maʼlumki, texnika taraqqiyoti jadallashgan bugungi kunda mualliflik huquqi bilan 

muhofaza qilinadigan asarlar himoyasini taʼminlash masalasi dolzarb hisoblanadi. Zero, muallif 

yoki huquq egasi tomonidan asarni himoyasini taʼminlash juda qiyin va moliyaviy jihatdan juda 

qimmat, kerak boʻlsa aytish mumkinki imkonsiz hisoblanadi. Zero, simsiz aloqa vositalaridan 

foydalanish darajasi va doirasi juda keng. Har bir foydalanuvchi bilan kelishish va monitoring 

qilish masalalari haqida oʻylab koʻrishning oʻzi yetarlidir. Ayniqsa chegara bilmas internet 

(virtual) muhitining rivojining oʻzi buni yaqqol tasdiqlaydi. Bu jarayonda oʻz-oʻzidan bozor 

munosabatlari elementlari ham muhim rol oʻynaydi. Mulkiy huquqlarni jamoaviy asosda 

boshqarish tashkilotlari yuqoridagi muammoni hal qilishda hamda bozor munosabatlari 

ishtirokchisi sifatida bu borada muhim oʻrin tutadi. Mulkiy huquqlarni jamoaviy asosda 

boshqaruvchi tashkilotlar – bu huquq egalarining nomidan harakat qiluvchi tashkilot 

hisoblanadi. Huquq egalari nomidan bu kabi tashkilotlar foydalanuvchilar bilan tariflarni 

kelishadi, muhofaza qilinadigan asarlardan foydalanish boʻyicha litsenziyalarni beradi, 

asarlardan foydalanishdan tushgan mablagʻlarni oʻz aʼzolari oʻrtasida taqsimlaydi hamda 

foydalanish tartibini nazorat qiladi [3]. 

Tarixga nazar tashlasak, dastlabki bu kabi tashkilot 1777 yilda tashkil etilgan va 

Dramaturglar huquqiy himoya qilish byurosi deb nomlangan. Ushbu byuro “Figaroning 

uylanishi” nomli mashhur asar muallifi Peʼr de Bomarshe tomonidan tashkil etilgan. 

Jahon tajribasida mulkiy huquqlarni jamoaviy boshqarish 2 xil tizimda tashkil etiladi. 

Birinchisi raqobat tizimi boʻlib, bunda faoliyat yoʻnalishidan kelib chiqib, turli shu 

tusdagi tashkilotlar tuzilishiga yoʻl qoʻyiladi. 

Ikkinchisi esa monopolistik tizim boʻlib, bunda mamlakatda faqatgina yagona mulkiy 

huquqlarni jamoaviy asosda boshqaruvchi tashkilot tuzilishi belgilangan. 

Shandong Universiteti Huquq maktabi tadqiqotchisi Chenyi Zhao AQSh (raqobat tizimi) 

va Germaniya, Italiya (monopol tizim) davlatlarini ushbu yoʻnalishlarga misol sifatida keltirgan. 

Shuningdek, ushbu roʻyxatga Yaponiya, Meksika, Norvegiya, Polsha, Shvetsiya, Daniya 

davlatlarini ham kiritish mumkin. Shuni taʼkidlash kerakki, baʼzi bir davlatlarda mulkiy 

huquqlarni jamoaviy asosda boshqaruvchi tashkilotlar davlat koʻmagida tashkil etilish 

amaliyoti ham mavjud (Masalan, Rossiya Federatsiyasi) [14]. 

Hozirda AQShda quyidagi 13ta mulkiy huquqlarni jamoaviy asosda boshqaruvchi 

tashkilot tegishli ixtisoslik asosida faoliyat yuritmoqda: 

ACEMLA (Lotin Amerikasi bastakorlari, musiqachilari va yozuvchilarining huquqlarini 

himoyasi); 

AFM & SAG-AFTRA, ASCRL (fotografiya asarlari); 

ASCAP (AQSH bastakorlari, mualliflari va nashriyotlari); 

BMI (Broadcast Music Inc.) (radio uzatuvchilar); 

Christian Copyright Licensing International, Christian Video Licensing International, 

Copyright Clearance Center, Global Music Rights, Motion Picture LicensingCorporation, SESAC, 

(AQSHda joylashgan fonogramma tayyorlovchilar huquqlari assotsiatsiyasi); 

SoundExchange (internet tarmog'ida huquqlar muhofazasi) [17]. 

Maʼlumki, muallif yoki huquq egasi oʻz asarlariga nisbatan huquqlarni boshqarishni 

mulkiy huquqlarni jamoaviy asosda boshqarish tashkilotlarga oʻtkazadi. Bu jarayon esa 

litsenziyalash asosida amalga oshiriladi. Mualliflik huquqini litsenziyalashtirishni quyidagi 

shakllarda keltirish mumkin: birinchidan, jamiyat va isteʼmolchilar oʻrtasida obroʻga ega 

boʻlgan foydalanuvchilar mualliflik huquqi bilan muhofazalangan asarlardan foydalanishda 

mulkiy huquqlarni jamoaviy asosda boshqaruvchi tashkilotlar bilan kelishadi va shartnomalar 

tuzadi; ikkinchidan, foydalanuvchilar litsenziya olishadi va tegishli gonorarlarni toʻlab 

borishadi, oʻz navbatida mulkiy huquqlarni jamoaviy asosda boshqaruvchi tashkilotlar tegishli 

haqni (maʼmuriy xarajatlar uchun) chegirib olgan holda uni muallif (huquq egasi)larga toʻlaydi; 

mulkiy huquqlarni jamoaviy asosda boshqaruvchi tashkilotlar oʻz reestridagi asarlardan 

foydalanish holatlarini nazorat qiladi va zaruriyatga koʻra yuridik harakatlarni amalga oshiradi 

[16]. 

Yuqoridagilardan tashqari mulkiy huquqlarni jamoaviy asosda boshqaruvchi 

tashkilotlar oʻz aʼzolariga (muallif, ijrochi, bastakor) oʻzlariga tegishli asarlarning foydalanish 

holatlarini nazorat qilish boʻyicha funksiyani ham beradi . Bu oʻz- oʻzidan mulkiy huquqlarni 

jamoaviy asosda boshqaruvchi tashkilotlar majburiyatlari qatoriga kirib, Oʻzbekiston 

Respublikasining “Mualliflik huquqi va turdosh huquqlar toʻgʻrisida”gi Qonuni 59-moddasida 

majburiyatlar qatorida quyidagilar ham keltirib oʻtilgan: 

haq toʻlash bilan bir vaqtda huquq egalariga ularning huquqlaridan foydalanilganligi 

toʻgʻrisidagi maʼlumotlarni oʻz ichiga olgan hisobotlarni taqdim etish; 

yigʻilgan haqdan faqat huquq egalariga taqsimlash va toʻlash uchun foydalanish[4]; 

yigʻilgan haq summalarini, asarlardan va turdosh huquqlar obyektlaridan amalda 

foydalanilishiga mutanosib ravishda taqsimlashi va muntazam toʻlab borishi; 

yigʻilgan haqni bevosita huquq egalariga taqsimlashi hamda toʻlashi va (yoki) uni huquq 

egalariga taqsimlash va toʻlash uchun tegishli toifadagi huquq egalarining manfaatlarini 

ifodalovchi boshqa tashkilotlarga shu tashkilotlar bilan tuzilgan kelishuvlar asosida oʻtkazish. 

Mualliflik huquqi obyektlari roʻyxatdan oʻtkazilmasligi nuqtai nazaridan oʻz navbatida 

mulkiy huquqlarni jamoaviy asosda boshqaruvchi tashkilotlarga huquq egalikni tasdiqlash va 

aniqlashitirish bilan bogʻliq hisoblanadi. Oʻzbekiston Respublikasining “Mualliflik huquqi va 

turdosh huquqlar toʻgʻrisida”gi Qonuni 65-moddasiga koʻra, mulkiy huquqlarni jamoaviy 

asosda boshqaruvchi tashkilot mulkiy huquqlarini boshqarish shunday tashkilot tomonidan 

amalga oshirilayotgan shaxslarning buzilgan mualliflik huquqlari va turdosh huquqlarini 

himoya qilib qonunda belgilangan tartibda oʻz nomidan ariza bilan sudga murojaat etishga 

haqlidir. Shuningdek, mulkiy huquqlarni jamoaviy asosda boshqaruvchi tashkilot oʻz huquqlari 

qatorida oʻzi boshqarayotgan huquqlarni himoya qilish uchun zarur boʻladigan har qanday 

yuridik harakatlarni bajarish huquqiga ega. Aynan ushbu turdagi tashkilot tomonidan 

mualliflik huquqlarini himoya qilish bilan bogʻliq holatni quyidagi misol orqali ham koʻrish 

mumkin[5]. 

Mulkiy huquqlarni jamoaviy asosda boshqaruvchi tashkilotlar va mualliflar oʻrtasidagi 

huquqiy munosabatlar topshiriq shartnomasi xarakteriga ega hisoblanadi. Oʻzbekiston 

Respublikasi Fuqarolik kodeksi 817-moddasiga koʻra, topshiriq shartnomasi boʻyicha bir taraf 

(vakil) ikkinchi taraf (topshiriq beruvchi)ning nomidan va uning hisobidan muayyan yuridik 

harakatlarni sodir etish majburiyatini oladi. Vakil tuzgan bitim boʻyicha huquq va majburiyatlar 

bevosita topshiriq beruvchida vujudga keladi. Topshiriq vakil tomonidan bir yoki bir necha 

muayyan yuridik harakatlarni sodir etish haqida yoki topshiriq beruvchining ishlarini uning 

koʻrsatmalariga muvofiq yuritish haqida berilishi mumkinligi belgilangan. Yana shuni qayd 

etish lozimki, odatda amaliyotda mulkiy huquqlarni jamoaviy asosda boshqaruvchi tashkilotlar 

koʻproq muallif va bastakorlar mulkiy huquqlarini himoyachisi sifatida koʻriladi. Bunga sabab 

ijrochilarning daromad olish manbalari koʻpligi, xususan bunda musiqiy “nashriyot”lar alohida 

oʻrin tutishligi qayd etiladi. Sababi musiqiy “nashriyot”lar asosan ijrochi yoki fonogramma 

tayyorlovchi yoki ovoz yozuvchi studiyalar bilan ishlaydi hamda daromad mansi sifatida 

ijtimoiy tarmoqlar koʻrsatiladi (Youtube, Instagram kabi) [6]. 

Vaholanki, mulkiy huquqlarni jamoaviy asosda boshqaruvchi tashkilotlar ham turdosh 

huquqlar subyektlari mulkiy manfaatlari ifodachisi hisoblanishadi. Xususan, ushbu jihat Jahon 

savdo tashkilotining TRIPS bitimi normalariga muvofiq keladi .15 

2021 yilning 13- yanvar kuni fuqarolik ishlar boʻyicha Toshkent shahar Yakkasaroy 

tumanlararo sudida mulkiy huquqlarni jamoaviy asosda boshqaruvchi tashkilot – daʼvogar “ 

Oʻzbekiston Respublikasi Mualliflik va turdosh huquqlarni himoya qilish jamiyati ” ning oʻz 

aʼzosi, Oʻzbekiston xalq shoiri U.Azimov manfaatlari yuzasidan javobgar S.Javberdiyevga 

nisbatan mualliflik huquqi buzilishiga chek qoʻyish, mualliflik huquqlari buzilganligi uchun 

tovon (kompensatsiya) puli va ma'naviy zararni undirish toʻgʻrisidagi arizasi yuzasidan sud 

majlisi boʻlib oʻtdi 16. Ahamiyatli jihati ushbu sud ishi oʻzining yoʻnalishi nuqtai nazaridan 

Oʻzbekistonda koʻrib chiqilgan dastlabki sud ishlari qatoriga kiradi[7]. Daʼvogar, yaʼni 

Oʻzbekiston Respublikasi Mualliflik va turdosh huquqlarni himoya qilish jamiyati javobgardan 

muallif foydasiga 245 000 000 million soʻm tovon puli va 100 000 000 million soʻm maʼnaviy 

zarar undirishni hamda javobgar tomonidan qoʻshiq qilib ijro etilgan “Karvon” sheʼrini turli 

ommaviy manbalar (internet, turli telekommunikatsiya tarmoqlari, ijtimoiy tarmoqlar)dan olib 

tashlashni soʻragan. Yuqoridagi sud majlisi qaroriga koʻra, mulkiy huquqlarni jamoaviy asosda 

boshqaruvchi tashkilot – Oʻzbekiston Respublikasi Mualliflik va turdosh huquqlarni himoya 

qilish jamiyatining daʼvo arizasi qisman qanoatlantirildi. Sud qaroriga koʻra, javobgar 

S.Javberdiyevdan bazaviy hisoblash miqdorining 200 baravari miqdorida tovon puli va 

40000000 soʻm maʼnaviy zarar undirilishi belgilandi[8]. Maʼlumki, Oʻzbekiston 

Respublikasining 2021 yil 20 avgustdagi “Intellektual mulk obyektlarining huquqiy muhofazasi 

yanada takomillashtirilishi munosabati bilan Oʻzbekiston Respublikasining ayrim qonun 

hujjatlariga oʻzgartish va qoʻshimchalar kiritish toʻgʻrisida”gi Qonuni bilan “Mualliflik huquqi va 

turdosh huquqlar toʻgʻrisida”gi Qonunga zararlar yetkazilishi faktidan qatʼi nazar, 

huquqbuzarlikning xususiyati va huquqbuzarning aybi darajasidan kelib chiqib ish muomalasi 

odatlarini hisobga olgan holda zarar qoplanishi oʻrniga bazaviy hisoblash miqdorining yigirma 

baravaridan ming baravarigacha miqdorda toʻlanishi lozim boʻlgan tovonni toʻlashni nazarda 

tutuvchi qoʻshimcha va oʻzgartirishlar kiritildi[9].Shuningdek, Oʻzbekiston Respublikasining 

“Mualliflik huquqi va turdosh huquqlar toʻgʻrisida”gi Qonuni 65-moddasiga muvofiq, muallif, 

turdosh huquqlar egasi yoki mutlaq huquqlarning boshqa egasi huquqbuzardan huquqlarni tan 

olishini, huquq buzilishidan oldingi holatni tiklashini va huquqni buzadigan yoki uning buzilishi 

xavfini yuzaga keltiradigan harakatlarni toʻxtatishini hamda huquq egasining huquqi 

buzilmagan taqdirda, u fuqarolik muomalasining odatdagi sharoitlarida olishi mumkin boʻlgan, 

lekin ololmay qolgan daromadi miqdoridagi zararlarning oʻrnini qoplashini talab qilishga haqli 

ekanligi belgilangan . Ushbu moddadagi “mutlaq huquqlarning boshqa egasi” deyilganda aynan 

mulkiy huquqlarni jamoaviy asosda boshqaruvchi tashkilot nazarda tutilganligini taʼkidlash 

lozim[10]. Yuqoridagi norma orqali tovon miqdori chegaralarining qonunchilikka kiritilishi 

sudlar uchun javobgarlik chorasini belgilashda muhim asos boʻlib xizmat qildi deyish mumkin. 

Zero, ilgari bu kabi norma mavjud emas edi va sudlar tomonidan tovonni belgilash bilan bogʻliq 

holatlar deyarli kuzatilmagan. Mazkur sud ishida yana bir oʻziga xos jihati unda muallif 

nomidan mulkiy huquqlarni jamoaviy asosda boshqaruvchi tashkilot daʼvo ariza bilan 

chiqqanligidir. Zero, bu kabi jarayon ham Oʻzbekistonda ilk marotaba kuzatilmoqda. Xususan, 

Oʻzbekiston Respublikasi “Mualliflik huquqi va turdosh huquqlar toʻgʻrisida”gi Qonunning 58-

moddasiga koʻra, mulkiy huquqlarni jamoaviy asosda boshqaruvchi tashkilot o„zi qaysi huquq 

egalarining nomidan ish koʻrayotgan boʻlsa, shu huquq egalarining nomidan va ulardan olingan 

vakolatlar asosida oʻzi boshqarayotgan huquqlarni himoya qilish uchun zarur boʻladigan har 

qanday yuridik harakatlarni bajarish huquqiga ega[11]. Shuningdek, mazkur qonunning 65-

moddasiga koʻra, mulkiy huquqlarni jamoaviy asosda boshqaruvchi tashkilot mulkiy 

huquqlarini boshqarish shunday tashkilot tomonidan amalga oshirilayotgan shaxslarning 

buzilgan mualliflik huquqlari va turdosh huquqlarini himoya qilib qonunda belgilangan 

tartibda oʻz nomidan ariza Bilan sudga murojaat etishga haqlidir. Demak, Oʻzbekiston 

Respublikasi “Mualliflik huquqi va turdosh huquqlar toʻgʻrisida”gi Qonun normalariga muvofiq, 

bu kabi tashkilotlarga oʻz aʼzosi boʻlgan ijodkorlar nomidan ularning huquqlarini himoya qilish 

uchun barcha protsessual harakatlarni amalga oshirish vakolati mavjud degan xulosaga kelish 

mumkin .Oʻzbekiston Respublikasi Oliy sudi Plenumining 2000 yil 28 apreldagi “Maʼnaviy 

zararni qoplash haqidagi qonunlarni qoʻllashning ayrim masalalari toʻgʻrisida”gi 7-son qarorida 

maʼnaviy zarar deganda jabrlanuvchiga qarshi sodir etilgan huquqbuzarlik harakati 

(harakatsizlik) oqibatida u boshidan kechirgan (oʻtkazgan) maʼnaviy va jismoniy (kamsitish, 

jismoniy ogʻriq, zarar koʻrish, noqulaylik va boshqa) azoblar tushunilishi belgilangan[12]. 

Gʻayriqonuniy harakatlar (harakatsizlik)ning obyekti boʻlib fuqaroga tugʻilgan vaqtidan buyon 

va qonunga muvofiq tegishli boʻlgan nomoddiy manfaatlari, (hayoti, sogʻligʻi, shaxsning qadr-

qimmati, ishchanlik obroʻ-eʼtibori, shaxsiy hayotning daxlsizligi, shaxsiy va oilaviy siri), shaxsiy 

nomulkiy huquqlari (oʻz nomidan foydalanish huquqi, mualliflik huquqi va boshqa nomulkiy 

huquqlarning intellektual faoliyat natijalarini qonunlarga koʻra huquqiy muhofaza qilish) va 

mulkiy huquqlari (uy-joy daxlsizligi, mulk huquqi va boshqalar)ni buzilishi boʻlishi mumkinligi 

belgilangan. Shuningdek, yuqoridagi sud ishi doirasida uchinchi shaxs sifatida Oʻzbekiston 

Respublikasi Adliya vazirligi huzuridagi Intellektual mulk agentligi ham jalb etilgan boʻlib, 

uning xulosasiga koʻra, yuridik va jismoniy shaxslar asardan faqat huquq egasi yoki boshqa 

vakolatli shaxs bilan tuzilgan shartnomaga binoan, shu jumladan mulkiy huquqlarni jamoaviy 

asosda boshqaruvchi tashkilotlar bilan tuzilgan shartnomaga binoan yoxud ular boʻlmagan 

taqdirda, bu tashkilotlarning vazifalari va majburiyatlarini bajaruvchi tashkilot bilan tuzilgan 

shartnomaga binoan foydalanishlari mumkin. Agentlik vakili ushbu ish doirasida 

yuqoridagilarga asosan, S.Javberdiyev muallifning roziligisiz uning asaridan foydalangan va 

“Mualliflik huquqi va turdosh huquqlar toʻgʻrisida”gi Qonuni talablarini buzganligini bayon 

qilib, qonun qaror qabul qilishni soʻragan[13]. 

Rossiyalik ushbu yoʻnalishdagi olim Sergey Zyatitskiy jamoaviy asosda mualliflik va 

turdosh huquqlarni boshqarishning quyidagi 3ta asosiy turini ajratib koʻrsatgan: 

qisman jamoaviy boshqaruv yoki “agentlik turidagi jamoaviy boshqaruv”; 

asarlar va turdosh huquq obyektlaridan shartnomasiz va haq toʻlagan holda foydalanish 

holatlarida jamoaviy boshqaruv; 

“kengaytirilgan jamoaviy boshqaruv”, mulkiy huquqlarni jamoaviy asosda boshqaruvchi 

tashkilotlarga oʻz aʼzolari, shuningdek boshqa huquq egalari manfaatlarini himoya qilish 

yuzasidan harakatni amalga oshirish (shu jumladan, “blanket litsenziya” berish huquqini ham 

amalga oshirish) [14]. 

Butunjahon intellektual mulk tashkiloti va YUNESKO tomonidan mualliflik huquqida 

jamoaviy boshqaruvni rivojlantirish yuzasidan koʻp bor taʼkidlab kelishmoqda. Shuni taʼkidlash 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 2 (4) – 2024  

 

256 

kerakki, Evropa Ittifoqi Hamjamiyatining soʻnggi yillardagi direktivalarida mualliflik huquqi va 

turdosh huquqlarni boshqarishga doir masalalar asosiy joyni egallab kelmoqda. 

Xususan, 2014 yil 26 fevralda Yevropa Ittifoqi parlamenti va kengashining 2014/26/EU-

son “Yevropa Ittifoqi hududida musiqiy asarlardan hududlararo foydalanishni litsenziyalash”ga 

doir direktivasi qabul qilingan . Mazkur direktiva huquq egalarining mualliflik va turdosh 

huquqlarga boʻlgan mulkiy huquqlarini yuqori darajada himoyalashga sabab boʻldi. 

Shuningdek, ushbu hujjat ijodiy faoliyatni qoʻllab-quvvatlashga va rivojlantirishga katta ijobiy 

taʼsir koʻrsatadi. Mulkiy huquqlarni jamoaviy asosda boshqaruvchi tashkilotlar muallif yoki 

huquq egasining mulkiy huquqlari muhofazasi davrida huquqlarni taʼminlashi lozim[15]. 

Oʻzbekistonda ham hozirda aynan ushbu yoʻnalishda strategiyani ishlab chiqish bilan 

bogʻliq harakatlar amalga oshirilmoqda. Strategiya nafaqat sanoat mulki bilan bogʻliq boʻlgan 

jihatlarni, balki mualliflik huquqi va turdosh huquqlar, blokcheyn texnologiyasi, sunʼiy intellekt, 

shuningdek folklor, anʼanaviy bilimlar va genetik resurslarni ham qamrab olgan boʻlishi 

lozim[16]. 

Jahonda 2ta asosiy mulkiy huquqlarni boshqarish boʻyicha xalqaro tashkilot mavjud 

boʻlib, biri Muallif va bastakorlar jamiyati xalqaro konfederatsiyasi (CISAC) boʻlsa , ikkinchisi 

esa Reprografik huquqlarni takrorlash boʻyicha tashkilotlar xalqaro federatsiyasi (IFRRO) 

hisoblanadi. 

Mulkiy huquqlarni jamoaviy asosda boshqaruvchi tashkilotlarga qoʻyiladigan asosiy 

talablardan biri bu – ular faoliyatidagi shaffoflik va yigʻilgan mualliflik haqlarini belgilangan 

shartlarda va muddatda toʻlanishi hisoblanadi. Shunga koʻra hamda soʻnggi yillarda 

Oʻzbekistonda ham bu kabi tashkilotlar soni ortib borayotganligi munosabati bilan 

Hukumatning “Mulkiy huquqlarni jamoaviy asosda boshqaruvchi tashkilotlarni davlat 

roʻyxatidan oʻtkazish va ular faoliyatini tartibga solish toʻgʻrisida”gi qarorini qabul qilish va 

roʻyxatdan oʻtkazish tartibi aynan mualliflik sohasidagi vakolatli organga yuklatilishi har 

tomonlama maqsadga muvofiq boʻladi. Xususan, Belarus Respublikasi, Singapur, Filippin kabi 

mamlakatlarda intellektual mulk boʻyicha vakolatli organi tomonidan mulkiy huquqlarni 

jamoaviy asosda boshqaruvchi tashkilotlarni roʻyxatdan oʻtkazish (akkreditatsiya) tajribasi 

mavjud. Shu bilan birga, taklif etilayotgan ushbu qarorda mualliflik huquqi egalarining 

manfaatlarini himoya qilish maqsadida mulkiy huquqlarni jamoaviy asosda boshqaruvchi 

tashkilotlar taʼsischilarining minimal soni hamda ustav kapitalini belgilab oʻtilishi maqsadga 

muvofiq boʻladi. Zero “Mualliflik huquqi va turdosh huquqlar toʻgʻrisida”gi Qonunda ham ushbu 

tashkilotlarni davlat roʻyxatidan oʻtkazish shartlari va tartibi Vazirlar Mahkamasi tomonidan 

belgilanishi aytib oʻtilgan[17]. 

Hozirda mamlakatimizda bir qator bu turdagi jamoat birlashmalari faoliyat boshlagan 

boʻlib, bugungi kunga kelib ularning soni oʻsib, (6 ta) shu bilan birga faoliyati takomillashib 

bormoqda. Xususan, birgina 2019 yilda 3 ta mualliflik jamiyati Oʻzbekiston Respublikasi Adliya 

vazirligidan nodavlat notijorat tashkiloti sifatida roʻyxatdan oʻtkazildi. Taqqoslash uchun 

bunday tashkilotlar Ozarbayjonda 2 ta, Turkiyada 28 ta, Tojikistonda 2 ta, Qozogʻistonda 8 tani 

tashkil etmoqda, Qirgʻizistonda esa Qirgʻizpatent tomonidan mualliflar va huquq egalari uchun 

foydalanuvchilardan mualliflik haqlarini yigʻish va taqsimlash ishlari amalga oshiriladi[18]. 

Yevroparlament va Kengash tomonidan qabul qilingan 2014 yil 26 fevraldagi Mualliflik 

huquqi va turdosh huquqlarni jamoaviy boshqarish hamda musiqa asarlariga huquqlarni ichki 

bozorda onlayn foydalanish uchun koʻp hududiy litsenziyalash toʻgʻrisidagi 2014/26/EI 

Direktivasi Fransiya milliy qonunchiligiga ham implimentatsiya qilingan. Direktivning 

maqsadlaridan biri mualliflar huquqlari egalarining bunday huquqlarni boshqarishda 

erkinligini taʼminlash va kafolatlashdir. Xususan, ushbu huquq egalari jamoaviy yoki yakka 

tartibdagi boshqaruv oʻrtasida tanlov qilishlari, jamoaviy boshqaruv tashkilotlariga oʻzlari 

ishonib topshirmoqchi boʻlgan huquqlar toifalarini belgilashlari, bunday ishonib topshirish 

orqali tegishli hududlarni belgilashlari, bunday huquqlarni ishonib topshirish va hech qanday 

tijorat ustunligiga olib kelmaydigan foydalanish uchun ruxsatnomalar berish va osongina bekor 

qilishlari ham mumkin boʻlishi kerak. Ushbu erkinlik samarali boʻlishi uchun u barcha huquq 

egalariga maʼlum boʻlishi kerak[19]. Shu sababli, jamoaviy boshqaruv tashkilotlari oʻz 

huquqlarini boshqarishni ularga ishonib topshirmoqchi boʻlgan huquq egalarini roziligini 

olishdan oldin xabardor qilishlari kerak. Ushbu huquqlar allaqachon SACEM nizomi[6] va 

umumiy qoidalarda mustahkamlangan. 

Yuqorida aytganimizdek, cheklangan hudud doirasida juda koʻp sonli tashkilotlarning 

birgalikda ishlashi juda tor va iqtisodiy jihatdan foydasiz boʻlar edi. Royaltilarni taqsimlash 

tizimining qimmatliligi katta miqdordagi pulni jalb qilishni talab qiladi, bu yerda koʻplab 

mualliflik jamiyatlari barcha uchun umumiy repertuardan foydalanishning bir sohasida 

ishlashi kichik davlatda imkonsizdir. Baʼzan ushbu mamlakatlar qonunchiligida aynan shu 

masala boʻyicha umumiy va juda noaniq qoidalarni topishimiz mumkin. Masalan, 

Germaniyaning 1965 yil 9 sentyabrdagi 1294-sonli “Mualliflik huquqi va turdosh huquqlarni 

boshqarish toʻgʻrisida”gi qonunining 2-moddasiga muvofiq (keyingi oʻzgartirish va 

qoʻshimchalar bilan), huquqlarni jamoaviy boshqarish boʻyicha faoliyatni amalga oshirish 

uchun ruxsatnoma berishda u jamiyatga oʻz huquqlarini boshqarish boʻyicha koʻrsatmalar 

bergan shaxslarning soni toʻgʻrisidagi maʼlumotlani nazorat organiga taqdim etishi kerak[20]. 

Shunday qilib, nazorat organlari yaratiladigan tashkilotning vakilligini baholab beradi. 

Аmerika Qoʻshma Shtatlari mualliflik huquqi jamiyatlari BMI [9] va ASCAP bir xil 

janrdagi asarlar uchun turli mualliflik huquqlarini boshqaradigan tashkilotlarga misoldir. Bu 

tashkilotlar, parallel ravishda, bir davlat hududida, musiqa asarlariga nisbatan ommaviy ijro 

orqali efir, kabel, sim yoki boshqa shunga oʻxshash vositalar orqali muloqot qilish huquqlarini 

boshqaradi. Bu jamiyatlarning repertuari ular oʻrtasida taqsimlangan. Bunday tashkilotlarning 

bir xil huquq egasi bir vaqtning oʻzida ikkita jamiyatga aʼzo boʻlishi odatiy holdir, chunki bu 

huquq egasining asar namunalari ushbu tashkilotlar oʻrtasida taqsimlangan boʻladi. 

Ikkinchi variantga misol sifatida Fransiyani keltirish mumkin, bu yerda mualliflik 

huquqini boshqaruvchi bir nechta tashkilotlar mavjud. Biroq, ular oʻrtasida asarlar janriga va 

foydalanish usullariga qarab qatʼiy ajratish mavjud: 

SACEM (musiqiy asarlarni ommaviy ijro etish huquqi); 

SDRM (Mexanik ijroga boʻlgan huquqlar); 

SACD (dramatik asarlarni ommaviy ijro etish va takrorlash huquqi); 

SGDL (adabiy asarlar); 

ADAGP (Sanʼat asarlarini qayta ishlab chiqarish va meros huquqi). 

Huquq egalarining bir guruhi doirasida alohida tashkilot tashkil etilishi huquq 

egalarining manfaatlarini boshqa ayrim guruhlar manfaatlariga boʻysundirishdan qochadi. Shu 

bilan birga, zamonaviy sharoitda, yangi texnologiyalarning rivojlanishi va foydalanishning 

yangi usullari (masalan, Internet) paydo boʻlishini hisobga olgan holda, bir tashkilotning turli 

janrdagi asarlardan foydalanishning maʼlum bir usuliga boʻlgan huquqni boshqarishi 

osonroq[21]. Bunday tashkilotlar foydalanuvchilar bilan muzokaralar olib borishda va milliy 

darajada mualliflik huquqi siyosatini shakllantirishda muhim kuchdir. 

Jamoaviy boshqaruv tizimi boshlangʻich bosqichida boʻlgan mamlakatlar bir nechta 

jamoaviy boshqaruv tashkilotlariga ega boʻla olmaydi. Bunday davlatlarda mualliflik huquqini 

jamoaviy boshqarish boʻyicha markazlashgan va yaxlit tashkilotlar tashkil etilmoqda. Koʻpincha 

markazlashtirilgan tashkilotlar davlat va yarim davlat shaklida paydo boʻladi (masalan, 

“Ukraina mualliflik huquqi va turdosh huquqlar agentligi” davlat korxonasi (Ukraina), RUPIS 

(Belarus Respublikasi)). Bizda ham ilgarigi mavjud boʻlgan Oʻzbekiston mualliflik huquqini 

himoya qilish Respublika agentligini misol keltirishimiz mumkin. 

Mualliflik huquqini jamoaviy boshqarish sohasidagi mutaxassislarning taʼkidlashicha, 

huquqlarning ayrim toifalari haqida gap ketganda, jamoaviy boshqaruvga xos boʻlgan koʻplab 

asosiy afzalliklarga faqat bitta tashkilot bilan erishish mumkin (foydalanish uchun litsenziyalar 

berishda huquqiy yordamning soddaligi va ravshanligi, yagona kelishuv doirasida jahon 

repertuarining butun majmuasidan foydalanishga ruxsat berish imkoniyati, boshqaruv 

xarajatlarini sezilarli darajada kamaytirish va h.k.) va shuning uchun ham mutaxassislar 

tomonidan huquqlarning har bir toifasi uchun faqat bitta tashkilot yaratish va parallel 

tashkilotlarning mavjudligidan qochish tavsiya etiladi[22]. 

Italiyaning mualliflik huquqi toʻgʻrisidagi qonunining 180-moddasining 1- bandiga koʻra, 

SIAE (Italiya mualliflar va noshirlar jamiyati)ga tegishli boʻlgan mualliflik huquqini boshqarish 

boʻyicha monopoliyani oʻrnatadi. Biroq, ushbu Qonunning 180-moddasi 4-bandida aytilishicha, 

“yuqorida nazarda tutilgan mutlaq vakolatlar muallifning, uning merosxoʻrlari yoki huquqiy 

vorislarining ushbu qonunda eʼtirof etilgan huquqlarini bevosita amalga oshirish qobiliyatiga 

zarar yetkazmasligi kerak”[22]. 

Italiya Konstitutsiyaviy sudi 1968 yil 17 apreldagi qarorida SIAE ning qonuniy 

monopoliyasi ijtimoiy manfaatli va shuning uchun konstitutsiyaviy maʼqullangan deb 

hisoblanishi mumkin, deb topdi. Shveytsariyaning 1992 yil 9 oktyabrdagi “Mualliflik huquqi va 

turdosh huquqlar toʻgʻrisida”gi Federal qonuni 21 da (42- moddaning 2-bandi) shunday 

deyilgan: “Umumiy qoidaga koʻra, huquqlarni boshqarish uchun ruxsat har bir toifadagi 

asarlarning faqat bitta mualliflik yoki turdosh huquqlar sohasidagi jamiyatga beriladi. 

Mamlakatimizda hozirgi vaqtda qisqa vaqt ichida maʼlum bir toifadagi mualliflik huquqi 

egalarining (yoki maʼlum bir janrdagi asarlarga nisbatan mualliflik huquqi egalarining) kuchli 

uyushmalarini shakllantirish uchun iqtisodiy va ijtimoiy shart-sharoitlar mavjud emas. Bunday 

tashkilotlarni yaratish va normal ishlashi uchun moliyaviy xarajatlar (haqni taqsimlash 

xarajatlarini hisobga olgan holda) juda katta. Ijtimoiy shart-sharoitlarning yoʻqligi 

mualliflarning professional birlashmalarining zaifligi bilan izohlanadi, ularning mavjudligi 

ilgari davlat tomonidan qoʻllab-quvvatlangan[21]. 

Yuqoridagilardan kelib chiqib, soʻnggi yillarda Oʻzbekistonda mualliflik huquqi bilan 

bogʻliq nizoli ishlar oshib bormoqda. Bu esa oʻz-oʻzidan ushbu yoʻnalish institutlari (mulkiy 

huquqlarni jamoaviy asosda boshqaruvchi tashkilotlar) faol ishlayotganligidan hamda 

ijodkorlarning oʻz huquqlarini tushunib yetayotganligidan darak beradi. Shu bilan birga, 

hozirda Oʻzbekistonda mualliflar va huquq egalarining mulkiy huquqlarini himoyasini 

taʼminlashga doir bir qator islohotlar amalga oshirilayotganligini taʼkidlash kerak. Xususan, 

mualliflar, turdosh huquq egalari hamda boshqa huquq egalarining qonuniy huquq va 

manfaatlarini, ularning mualliflik haqi (gonorar)ni adolatli olinishini ta'minlash shular 

jumlasidandir. 

Shu bilan burga, Butunjahon intellektual mulk tashkiloti iqtisodiyoti oʻtish davridagi 

davlatlar uchun intellektual mulk siyosatini ishlab chiqishda mualliflar va ijrochilar jamiyatiga 

alohida urgʻu bergan . 

Tadqiqotchilar tomonidan mualliflik huquqi muhofazasini taʼminlashda mulkiy 

huquqlarni jamoaviy boshqarish bilan birga, mualliflik shartnomasini ham alohida 

taʼkidlashadi . Shu bilan birga, ushbu yoʻnalishda asarlardan foydalanish uchun imkoniyati 

cheklangan shaxslarga sharoitlar tugʻdirish muhim sanaladi. Bu borada ayniqsa, Koʻzi ojiz, 

koʻrishda nuqsoni boʻlgan va bosma axborotni idrok etishda boshqa jihatdan qobiliyati 

cheklangan shaxslarning nashr etilgan asarlardan foydalanishini yengillashtirish toʻgʻrisidagi 

Marokash shartnomasi (2013-yil 27-iyun, Marokash) muhim oʻrin tutadi 22. 

Umuman olganda, mualliflik huquqini jamoaviy boshqarish, xuddi intellektual mulkning 

boshqa obyektlari kabi muhim sanaladi. Xalqaro darajada huquqi muhofazani biz, tovar belgisi 

(Madrid tizimi) va ixtiro (PCT tizimi)da koʻrishimiz mumkin.  

Mualliflik huquqiva turdosh huquqlar yoʻnalishidagi tadqiqotlardan kelib chiqib, mulkiy 

huquqlarni jamoaviy asosda boshqaruvchi tashkilotlar faoliyatiga doir quyidagi xulosalarga 

kelish mumkin: 

Birinchidan, mulkiy huquqlarni jamoa boʻlib boshqarish bilan shugʻullanadigan 

tashkilotlar huquq egalari shartnoma asosida oʻtkazgan huquqlarnigina amalga oshirishi lozim. 

Ikkinchidan, subyektlar (muallif, huquq egasi) xohlagan vaqtda bu tashkilotlarning 

nazorat qilish huquqiga ega boʻlish imkoniyatini olishlari kerak. 

Uchinchidan, mulkiy huquqlarni jamoaviy asosda boshqaruvchi tashkilotlar mualliflik 

huquqining turli sohalari boʻyicha tuzilishi mumkin. 

Toʻrtinchidan, tashkilotlar huquqlarining mulkiy huquqlarini boshqarish, yaʼni 

asarlardan foydalanganda haq yigʻish bilan shugʻullansa-da, lekin ular tijorat tashkilotining 

vazifasini bajarmasligi va oʻz xarajatlarini huquq egalarining ajratmalari hisobidan qoplashligi 

lozim. 

Beshinchidan, bu tashkilotlar huquq egasining topshirigʻiga muvofiq, huquqlarni 

uchinchi shaxslarga ham oʻtkazish (litsenziya asosida) funksiyasini amalga oshirishi mumkin. 

Mazkur takliflar boʻyicha ishlarni toʻgʻri va tizimli tarzda yoʻlga qoʻyilishi, oʻylaymizki mualliflik 

huquqini himoyasini taʼminlashga bu orqali esa ijodkorlar mehnati uchun tegishli haqlarni 

toʻlanishiga hamda madaniyat va sanʼatni mualliflik huquqiga doir qoidalar asosida 

rivojlanishiga olib keladi. Ushbu jihatlar bevosita xalqaro normalar qoidalari (xususan, TRIPS 

bitimi) va tamoyillariga mos keladi. 

